
SOALAN

 
LAKSAMANA TAN SRI DATO’ SRI MOHD ANWAR BIN HAJI MOHD NOR minta MENTERI PEMBANGUNAN
WANITA, KELUARGA DAN MASYARAKAT menyatakan adakah Kementerian merancang untuk
menaikkan Bantuan Sara Hidup dari RM300.00 sebulan kepada RM500.00 sebulan untuk penerima
yang layak memandangkan kos sara hidup yang semakin meningkat pada masa ini.



 
JAWAPAN

   JAWAPAN: YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN
MASYARAKAT Tuan Yang Dipertua, Kementerian Pembangunan Wanita, Keluarga dan Masyarakat (KPWKM)
melalui Jabatan Kebajikan Masyarakat (JKM) menguruskan perkhidmatan bantuan kebajikan kepada
pelbagai kumpulan sasar termasuk kanak-kanak, warga emas, orang kurang upaya dan keluarga miskin.
Kementerian komited untuk memastikan perkhidmatan bantuan diberikan kepada kumpulan sasar dengan
cepat dan berkesan. Bagi memastikan kadar bantuan yang diberikan sentiasa relevan dengan keperluan
semasa, KPWKM mengguna pakai kriteria kelayakan berdasarkan Pendapatan Garis Kemiskinan (PGK)
semasa yang telah ditetapkan oleh Unit Perancang Ekonomi (EPU) di Jabatan Perdana Menteri (JPM) untuk
menentukan kelayakan menerima bantuan kebajikan. Mulai 1 Januari 2016, JKM telah menggunakan PGK
Semasa Tahun 2014 yang dikeluarkan oleh EPU iaitu RM 930 bagi Semenanjung Malaysia, RM990 bagi
Sarawak dan RM1,170 bagi Sabah dan Labuan. Penggunaan PGK Semasa Tahun 2014 ini telah digunapakai
dalam menentukan kelulusan permohonan Bantuan Am Persekutuan dan Bantuan Kanak-Kanak. Manakala
skim bantuan lain kekal menggunakan PGK sedia ada kerana kadar kelayakan dinyatakan dalam kriteria
kelayakan bantuan adalah lebih tinggi ataupun tidak berkait dengan kadar PGK Semasa Tahun 2014.
Bantuan kewangan bulanan yang disediakan oleh JKM adalah seperti berikut: i. Bantuan Kanak-Kanak
(BKK) dengan kadar RM 100 hingga maksimum RM 450 sebulan; ii. Bantuan Orang Kurang Upaya Tidak
Berupaya Bekerja (BTB) dengan kadar RM 200 sebulan; iii. Elaun Pekerja Cacat (EPC) dengan kadar RM
350 sebulan; iv. Bantuan Penjagaan Orang Kurang Upaya Terlantar dan Pesakit Kronik Terlantar (BPT)
dengan kadar RM 300 seorang sebulan; v. Bantuan Orang Tua (BOT) dengan kadar RM 300 sebulan; vi.
Bantuan Am Persekutuan (WP Kuala Lumpur, Labuan dan Putrajaya) dengan kadar RM 80 hingga RM 350
sebulan; vii. Bantuan Latihan Perantis (BLP) dengan kadar RM 200 sebulan; dan viii. Bantuan Anak Pelihara
(BAP) dengan kadar RM 250 sebulan hingga maksimum RM 500 sebulan sekeluarga. Selain itu, bantuan
kewangan sekaligus turut disediakan oleh JKM seperti berikut: i. Bantuan Geran Pelancaran (GP) dengan
kadar RM 2,700 sekaligus. ii. Bantuan Alat Tiruan / Sokongan. Kadar bantuan bagi semua jenis skim juga
telah dikaji dari semasa ke semasa sejak 1999 hingga kini. Sebagai makluman Yang Berhormat,
penyelarasan kadar bantuan kebajikan kali terakhir telah dibuat dan diumumkan melalui pembentangan
Bajet 2015 pada 10 Oktober 2014 lalu dimana Kerajaan telah meluluskan kenaikan kadar Elaun Pekerja
Cacat (EPC) daripada RM300 kepada RM350 sebulan, manakala Bantuan OKU Tidak Berupaya Bekerja
(BTB) pula dinaikkan daripada RM150 kepada RM200 sebulan berkuat kuasa mulai Januari 2015
melibatkan penambahan peruntukan berjumlah RM66 juta. Kadar bantuan yang disalurkan ketika ini telah
mengambil kira keperluan semasa. Bantuan kebajikan disediakan bertujuan untuk meringankan beban
buat sementara waktu sehingga penerima bantuan dapat keluar daripada kepompong kemiskinan dan
mampu ke arah hidup berdikari. Ini adalah kerana bantuan kebajikan ini bukanlah untuk menampung
sepenuhnya kos sara hidup tetapi sebagai langkah sementara bagi membantu kumpulan sasar.
Kementerian Pembangunan Wanita, Keluarga Dan Masyarakat melalui JKM sentiasa berusaha ke arah
membangunkan golongan miskin yang menerima bantuan agar mampu keluar daripada senarai penerima
bantuan kerajaan bagi saraan hidup. Dalam memastikan usaha tersebut tercapai JKM telah merangka
program melaui pendekatan Productive Welfare dengan membuat penempatan pekerjaan samada dengan
majikan atau bekerja sendiri, memberi kemahiran dan latihan yang bersesuaian dengan minat kerjaya
klien serta pemberian dana melaui Bantuan Geran Pelancaran (BGP), 1AZAM, ataupun pemberian dana
daripada agensi pemberi pinjaman mikro kredit untuk memulakan perniagaan berskala kecil . Tambahan,
bantuan tidak semestinya berbentuk wang ringgit, ia juga dapat diberikan dalam bentuk sokongan sosial
daripada komuniti setempat, pihak swasta dan pelbagai pihak. Dalam konteks kerja sosial, semua klien
yang terlibat dalam pendekatan Productive Welfare ini, mereka akan dibimbing melalui pendekatan kerja
kes, kerja kumpulan mahupun kerja komuniti agar kefungsian sosial mereka dapat diperkasa dan
seterusnya mampu menyumbang kepada kesejahteraan hidup mereka untuk masa hadapan tanpa
bantuan kerajaan. Buat masa ini, walaupun Kementerian masih kekal menggunakan kadar tersebut dan
tidak bercadang untuk menaikkannya. Walau bagaimanapuntetapi cadangan kenaikan kadar bantuan



berkenaan akan diambil perhatian dan diteliti dari masa ke masa.

 



 


